
В О В Е Д
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ 

Во законодавството на Република Македонија проблематиката на надзорот на државната граница е уредена со Законот за надзор на државната граница (“Службен весник на Република Македонија“ бр.71/06 и 66/07).

Со овој закон се уредуваат надзорот на државната граница, соработката помеѓу државните органи кои имаат надлежност во граничното управување, надлежностите на полицијата во внатрешноста и меѓународната полициска соработка.

Содржински, овој закон е поделен во XI глави: општи одредби; надлежности и овластувања во вршењето на надзор на државната граница; гранична линија; преминување на државната граница и граничниот премин; гранична контрола; работи на полицијата во внатрешноста; собирање на лични податоци и евиденции; овлестување за подзаконски акти; казнени одредби и преодни и завршни одредби.

Согласно членот 2 на предметниот закон, под надзор на државната граница во смисла на овој закон се сметаат работите што се однесуваат на обезбедување на државната граница и контрола на преминување на државната граница (во натамошниот текст: гранична контрола), заради: заштита на неповредливоста на државната граница; спречување и откривање на кривични дела и прекршоци и откривање и фаćање на нивните сторители; спречување и откривање на незаконско преминување на државната граница и илегалната миграција; заштита на животот, здравјето на луѓето, личната сигурност, имотот, животната средина и природата и спречување и откривање на други опасности по јавниот ред, правниот поредок и националната безбедност. 

Наведениот закон делумно е усогласен со Конвенцијата за имплементирање на Шенгенскиот договор од 14 јуни 1985 (ОЈ Л239/19,22.9.2000) од 19 јуни 1990 година, со оглед на фактот што Република Македонија сеуште не е полноправна членка на Европската Унија.

Со оглед на фактот што основна заложба на Република Македонија е изградба на систем на надзор на државната граница кој ќе биде компатибилен на стандардите на Шенгенскиот правен поредок во кој се вградени највисоките демократски придобивки на европските земји, а имајќи го предвид фактот што по влегувањето во сила на Законот за надзор на државната граница, на 15.10.2006 година, влезе во сила Регулативата (ЕC) бр. 562/2006 - Законик на заедницата за правилата кои го уредуваат начинот на движењето на лица преку границите (Шенгенски граничен кодекс), усвоена од страна на Европскиот парламент и Советот на Европа на 15.03. 2006 година, се наметна потребата од усогласување на одредбите на Законот за надзор на државната граница, со овој документ.

Со предметниот закон се врши делумно усогласување на Законот за надзор на државната граница со Регулативата (ЕC) бр. 562/2006 - Законик на заедницата за правилата кои го уредуваат начинот на движењето на лица преку границите (Шенгенски граничен кодекс). Дел од одредбите на предметната Регулатива ќе бидат инкорпорирани во подзаконските прoписи што произлегуваат од Законот за надзор на државната граница, а дел ќе бидат имплементирани во предметниот закон по влегување на Република Македонија во Европската Унија.
Во еден дел Законот за надзор на државната граница се усогласува со Регулативата (ЕC) бр. 1931/2006 на Европскиот парламент и Советот на Европа  од 20.12.2006 година, за правилата на локалниот граничен сообраќај на надворешните граници на копно на земјите членки и дополнување на одредбите на Шенгенската Конвенција.

  
 Имајќи предвид што стратешката определба на Република Македонија за постигнување на полноправно членство во Европската Унија во себе ја имплицира потребата од континуирана хармонизација на националното законодавство со меѓународните стандарди и правила, со цел хармонизирање на домашното законодавство  со новопоставените меѓународни стандарди и правила во оваа област, предлагаме Собранието на Република Македонија да го донесе предложениот закон.
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН 
   Oсновната заложба при изготвувањето на предложениот закон, е усогласување на македонското законодавство со новопоставените меѓународни стандарди и правила во областа на надзорот на државната граница, преточени во Регулативата (ЕC) бр.562/2006 на Европскиот Парламент и Советот на Европа, односно таканаречениот Шенгенски граничен кодекс, што влезе на сила на 15.10.2006 година.
Предлогот на закон за изменување и дополнување на Закнот за надзор на државната граница се заснова врз истите  начела врз кои е заснован Законот за надзор на државната граница.

Предлогот на закон за изменување и дополнување на Законот за надзор на државната граница, содржи решенија што се однесуваат на допрецизирање на одделни изрази употребени во предметниот закон (обезбедување на државната граница, граничен премин, подрачје на граничниот премин, гранична контрола), односно нивно усогласување со дефинициите утврдени во Шенгенскиот граничен кодекс, усогласување на одредбите на предложениот закон што се однесуваат на надлежниот орган кој го врши надзорот на државната граница, поконцизно и попрецизно утврдување на исклучоците од правилото државната граница да смее да се преминува само на граничните премини, појасно дефинирање на исправата пропишана за преминување на државната граница, утврдување на исклучоците при вршење на граничната контрола за оддделни категории на лица, содржи решенија со кои се врши утврдување на видовите на гранична контрола (основна и детална), допрецизирање на овластувањата на полицискиот службеник при вршење на контрола на лица и контрола на предмети и превозни средства, при што се утврдува дека единствено полицискиот службеник е надлежен да врши контрола на предмети и превозни средства согласно одредбите на овој закон, содржи решенија со кои се врши усогласување на институтот попуштање во режимот на граничната контрола со правилата утврдени во Шенгенскиот граничен кодекс и сл.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

Предлогот на Закон за изменување и дополнување на Законот  за надзор на државната граница нема финансиски последици врз Буџетот на Република Македонија. 

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на Предлогот на Закон за изменување и дополнување на Законот  за надзор на државната граница не се потребни дополнителни финансиски средства од Буџетот на Република Македонија. 

Спроведувањето на предметниот закон нема да предизвика материјални обврски за одделни субјекти.     


V. ПРЕГЛЕД НА РЕГУЛАТИВИ ОД ДРУГИ ПРАВНИ СИСТЕМИ И УСОГЛАСЕНОСТ НА ПРЕДЛОГОТ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА НАДЗОР НА ДРЖАВНАТА ГРАНИЦА СО ПРАВОТО НА ЕВРОПСКАТА УНИЈА


Со Законот за изменување и дополнување на Законот за надзор на државната граница се врши делумно усогласување на Законот за надзор на државната граница со следните меѓународни документи:

- Регулативата (ЕC) бр. 562/2006 - Законик на заедницата за правилата кои го уредуваат начинот на движењето на лица преку границите (Шенгенски граничен кодекс) усвоена од Европскиот парламент и Советот на Европа на 15.03.2006 година, а влезе во сила на 15.10.2006 година.

- Регулатива (EC) бр. 296/2008 oд 11.03.2008 за дополнување на Регулативата за правилата кои го уредуваат начинот на движењето на лица преку границите (Шенгенски граничен кодекс) од 11.03.2008 година.
- Регулативата (ЕC) бр. 1931/2006 на Европскиот парламент и Советот на Европа  од 20.12.2006 година, за правилата на локалниот граничен сообраќај на надворешните граници на копно на земјите членки и дополнување на одредбите на Шенгенската Конвенција.

VI. ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ

За извршување на предложениот закон треба да се донесат следните   подзаконски прописи и тоа: 
1. Одлука за граничните премини, работното време, обемот на користење и категоризацијата на граничните премини; 
2. Правилник за формата и содржината на штембилот за влез и излез во Република Македонија и начинот и постапката на неговото втиснување и употреба.

3. Правилник за начинот на проверка на отисоци од прсти и дланки и други биометриски податоци при извршување на контрола на лица од страна на полицискиот службеник.
- Со Одлуката за граничните премини, работното време, обемот на користење и категоризацијата на граничните премини,  ќе се одредат граничните премини во Република Македонија, нивното работно време, обемот на користење и категоризацијата на граничните премини. 
- Со Правилникот за формата и содржината на штембилот за влез и излез во Република Македонија и начинот и постапката на неговото втиснување и употреба, ќе се утврди формата и содржината на штембилот за влез и излез во Република Македонија и начинот на неговото втиснување и употреба.
- Со Правилник за начинот на проверка на отисоци од прсти и дланки и други биометриски податоци при извршување на контрола на лицата од страна на полицискиот службеник, поблиску ќе се уреди начинот на проверка на отисоци од прсти и дланки и други биометриски податоци при извршување на контрола на лицата од страна на полицискиот службеник. 
